
   Чĕрере миçе çул эп усранă

Симĕс куçлă чипер каччăна.

Тен мана вăл чăнах та юратнă,

Кунсем иртрĕç, манмарăм ăна…



Ман çине вăтанса вăл пăхатчĕ,

Пĕр сăмахсăр паратчĕ чечек.

Пахчара сарă кайăк юрлатчĕ,

Сар куна шăхăрса кĕнĕ пек.



Çурхи курăк шурта ешеретчĕ,

Тĕкĕр пек йăлтăратчĕ Сĕве!

Çутă уйăх çӳлте куç хĕсетчĕ,

Мăшăрсем хупăнатчĕç хĕве.



Ăшă çу каçĕсем пит илемлĕ,

Çилĕсем ачашлатчĕç пите.

Ун чухне эпир пулнă телейлĕ,

Шаннă пулĕ ялан ĕмĕте.



Чун савниçĕм, пĕрле пулаймарăн,

Эсĕ кайрăн Сĕве леш енне.

Мĕншĕн-ши аллуна эс памарăн,

Халĕ те пĕлеймĕп мĕншĕнне.



Чĕрере миçе çул эп усранă

Симĕс куçлă чипер каччăна.

Эп сана питĕ хытă юратнă,

Кунсем иртрĕç, манмарăм сăнна… 

  